
Annotaciya:  

Bul maqalada Ózbekstan xalńq jırshısı Abbaz Dabılovtıń shıǵarmalarında 

ushırasatuǵın súwretlew quralları haqqında sóz etiledi. Bunda shayır tárepinen 

sózlerdiń paydalanıw sheberligi analizlenedi hám avtor tárepinen mısallar arqalı 

beriledi. 

       

Gilt sózler: Súwretlew quralları, súwretlew quralları túrleri, metafora, 

metonimiya, sinekdoxa, giperbola, eksperss-emociya, metonimiyalıq qubılıs, 

atlıq, kelbetlik, sanlıq, rawish, feyil, sóz shaqapları. 

Hár qanday ádebiy shıǵarmanıń qunlılıǵın bahalawda hám tásirsheńligin arttırıp 

kórsetiwde kórkem súwretlew qurallarınıń tutqan ornı ayrıqsha. Kórkemle 

quralları tilimizde “kórkemlew quralları”, “súwretlew quralları” hám “troplar” 

dep ataladı. Al, súwretlew quralları shıǵıs klassik ádebiyatında “majoz”lar dep 

ataladı. “Trop” gerk tilinen alınǵan bolıp, kóshpelilik, predmet yamasa 

hórekettiń túp mánisinen awıspalı mániste qollanılıwına aytıladı.  Tilimizde 

kórkem súwretlew qurallarnıń atqaratuǵın xızmetleri ortaq sózler bolsa da, 

olardıń bir-birinen ajıratıp turıwshı ózine tán ózgeshelikleri, obrazlılıq 

dóretiwdegi bir qansha múmkinshilikleri bar. Kórkem ádebiyatta troptıń 

metafora, metonimiya, sinekdoxa, allegoriya, litota, giperbola, simvol, 

janlandırıw h.t.basqa túrleri qollanılıp keledi. Kórkem sóz iyeleri turmıs 

haqıyqatlıǵın kórkem haqıyqatlıqqa aylandırıwda kórkemlew qurallarınan 

ónimli paydalanadı [1]. Hár qanday ádebiy shıǵarmada kórkemlew qurallarınıń 

járdeminde shıǵarmanıń emocional – estetikalıq tásirsheńligi támiyinlenedi. 

Jazıwshı-shayırlar óz shıǵarmasında tereń filosofiyalıq pikirlew kúshi yamasa 

obrazlardıń ishki keshirmelerin, olardıń shıǵarmadaǵı is-háreketlerin kórkem 

súwretlew qurallarınan sheber paydalana otırıp shıǵarmanıń mazmunın, 

tásirsheńligin arttıradı. Troplar sóz sheberlerinen ózine tán izleniwshilik, 

sheberlikti talap etedi. Belgili ózbek ádebiyatshısı T.Boboev troplar haqqında 

sóz ete otırıp olardı tómendegi toparlarǵa bóledi. 

1.komparativ (uqsas) troplar. Troplardıń bul toparında súwretlew obyektiniń 

sırtqı kórinisi boyınsha ózine uqsas bolǵan obyektke salıstırıw tiykar etip alınadı. 

Komparativ troplarǵa metafora, epitet, janlandırıw (prozopopeya), simvol, 

allegoriyalar kiritiledi. 

2.kontigual troplar. Bunda súwretlew obyekti kórinisi jaǵınan onshelli uqsas 

bolmaǵan, biraq túsinigi boyınsha jaqın bolǵan obyektke jasırın salıstırıladı. 

Kontigual troplarǵa metonimiya, giperbola, litota, sinekdoxa, perifraz hám 

basqalar kiredi; 

3.kontrast troplar. Troplardıń bul toparına eki qarama-qarsı túsiniktegi sózlerdi 

qatar qoyıw, yaki pikirdi astarlı mánige qurıw tiykar etip alınadı. Kontrast 

troplarǵa ironiya, antifraz, sarkazm, oksimoron hám basqalar kiredi [1].. Biz bul 

maqalamızda shayır Abbaz Dabılov shıǵarmalarında kórkem súwretlew 

qurallarınıń qollanılıwı haqqında sóz etemiz. Bunda kórkem súwretlew quralları 

boyınsha belgili ilimpazlardıń ilimiy miynetlerinen paydalanıwǵa háreket ettik. 

Shayır Abbaz Dabılovtıń shıǵarmalarındaǵı kórkem súwretlew qurallarınan 

paydalanıw ózgesheligin maqalamızda kórip shıǵamız. Shayır shıǵarmalarınıń 

tásirsheńligin asırıwda troplardı jiyi qollanıp otırǵan. 

 

Metafora. Ádebiyatta sózlerdiń kóp mániliginiń payda bolıwında eń tiykarǵı 

usıllardıń biri metaforalar esaplanadı. Metafora grek tilinen alınǵan bolıp, 

qaytadan kóshiriw degen maǵananı ańlatadı. Kórkem shıǵarmalarda, ásirese 

xalıq awızeki dóretpelerinde sóz mánileriniń estetikalıq talaplarǵa sáykes 

kórkem sóz sheberleri tárepinen súwretlew qurallarınan jiyi qollanıw jaǵdayların 

kóremiz. Bunday súwretlew qurallarısız shıǵarma tásirsheńligi tómen dárejede 

bolıp qaladı. Metafora haqqında sóz etetuǵın bolsaq, “Metafora sózdiń tiykarǵı 

mánisinen basqa mánide awısıp qollanılıwı” degen pikirge kózimiz túsedi. 

Ilim izertlewshi E.Berdimuratov óz miynetinde kórkem ádebiyat stilinde 

qollanatuǵın metaforalar ulıwma xalıqlıq metaforalar, ulıwma xalıqlıq tilde 

obrazlı qollanılatuǵın metaforalar hám ulıwma xalıqlıq tanımalıqqa iye emes 

metaforalar, - dep metaforalardı úsh iri toparǵa bóledi [2]. Mısalı: 

Gazettiń júzinen awhal sorańız, 

Dushpan jaqqa kózdi tigip turamız, 

Keshe-kundiz tınbay segbir uramız, 

“Jılamay ishsin” dep ballar jarmasın. 

Yamasa: 

Bárshe xalıq kóz salıp tur, 

Aǵıń menen qarańızǵa… 

Bunday berilgen mısallarǵa qaraytuǵın bolsaq, XX ásir siyasiy-social 

jaǵdaylarǵa baylanıslı dóretilgen bul qosıqta gazettiń júzinen awhal sorańız 

qatarındaǵı júzinen sózi III sanda birlik mánide qollanılıp, gazeta betlerin júz 

(bet) adam aǵzası menen súwretlegenligin, keying qatardaǵı kózdi tigip sózleri 

bolsa qarap turıwdı, itibar beriw mánilerinde qollanılǵan sóz ekenligin 

kóriwimizge boladı. Keying qosıq qatarındaǵı kóz salıp tur sóz dizbegi 

hámmeniń dıqqat itibarı qaratılǵanlıǵın kóriwimizge boladı. Shayır tárepinen bul 

qatarlardaǵı súwretlew quralı arqalı shıǵarmanıń emocional-ekspressivligi artıp, 

kúsheytiwshi máni berip turǵanlıǵın kóriwimizge boladı. Ekinshi tárepten bul 

mısallarda awıspalı mánide qollanılǵan sózler bolıwına qaramastan qosımsha 

semantikalıq belgileri joǵalıp, tuwrı mánilerge uqsap ketkenligin kóriwimizge 

boladı. Bul mısallardaǵı metaforalar ulıwma xalıqlıq tilge tán biytárep 

metaforalar tiykarǵı birlikler xızmetin atqarıp turǵanlıǵın kóriwimizge boladı.  

Abbaz shayır bul metaforalardan sheberlik penen paydalanǵanlıǵın kóriwimizge 

boladı. Olardıń arasında ulıwma xalıqlıq biytárep stilli metaforalar, ulıwma 

xalıqlıq obrazlı metaforalar hám de jeke stillik metaforalarda súwretlewdiń tillik 

quralları xızmetin tolıq atqarıp kelgen. Bul pikirimizdi E.Berdimuratovtıń mına 

pikiri arqalı dálillewge urınamız. Demek “Ulıwma xalıq tiline tán biytárep 

metaforalarǵa turmıstıń bárshe tarawlarında, xalıq awızeki sóylew tilinde, jazba 

ádebiyatta, sonıń menen birge kórkem shıǵarmalarda keńnen qollanılıp júrgen 

metaforalar kiredi. Olar arnawlı kórkemlew quralı retinde qollanılmaydı, 

obrazlılıqqa iye emes” [2]..  

Shayır shıǵarmalarındaǵı metaforalardıń semantikalıq-stillik toparlarınıń 

estetikalıq talaplarǵa sáykes túrde sheber qollanılıwı arqalı tildiń baylıǵın 

kórsetse, ekinshi tárepten kerekli sózdi awıspalı mánide qollaw arqalı 

shıǵarmanıń tásirsheńliginiń artqanlıǵın kóriwimizge boladı.  

Metonimiya. Til iliiminde sóz mánisiniń keńeyiw qubılıslarınıń jáne bir túri – 

bul metonimiya dep ataladı. Bul sózlerdiń awıspalı mánisine tiykarlanǵan 

troplardıń biri esaplanadı. Metonimiyalar til iliminde sózlerdiń mánisiniń 

awısıwınıń bir baǵdarı retinde qaraladı hám qandayda bir predmet yamasa 

háreket sebepli bir zattıń ekinshi atamaǵa tiykarlanıp ishki yamasa sırtqı baylanıs 

tiykarında qayta atalıwına aytıladı. Metonimiyada súwretlenip atırǵan zat 

yamasa waqıya basqa at penen qayta ataladı [3] - dep keltiredi qaraqalpaq 

ádebiyatı wákilleri óz miynetinde.  

Metonimiyalar shıǵarmalarda eń ónimli qollanılatuǵın troplardıń biri esaplanadı. 

Sebebi, metonimiya kórkem sóz iyelerine óz pikirin ıqsham, obrazlı hám 

tásirsheń jetkerip beriwde kerekli qural esaplanadı. Belgili rus ilimpazı 

B.V.Tomashevskiy metonimiyaǵa bılayınsha teoriyalıq sıpatlama beredi: 

“Metonimiyańıń metoforadan ayırmashılıǵı sonda, sózdiń tuwra hám awıspalı 

mánisi arasında qanday da bir baǵınıńqılıq, predmet yaki qubılıslar arasındagı 

sebeplik yamasa obektiv baylanıs bar boladı”. Al, ilim izertlewshi 

A.Dosımbetova metonimiyanıń metaforadan parıqlanıwın tómendegishe 

túsindiredi: “Metonimiyanıń metaforadan ayırmashılıǵı sonda metaforada 

qanday da bir zattıń hárekettiń jaǵdaydıń, qubılıstıń belgi hám sapası basqasına 

kóshiriledi, al metonimiyada zat, háreket yaki qubılıs qaytadan at alǵanın, jańa 

atamaǵa iye bolǵaın kóremiz”. Solay etip joqarıda keltirilgen pikirlerge súyene 

otırıp, hár túrdegi túsinikler arasındaǵı baylanıs hám olar tiykarında júzege 

kelgen metonimiyalardıń kópligin biliwimizge boladı. Biz bul maqalamızda 

Abbaz Dabılov shıǵarmalarındaǵı  metonimiya jasalıwınıń ayırım túrlerin 

kórsetip ótpekshimiz. Mısalı: 

Qaytıp toltıra almay qımız sabasın, 

Alıp qashıp ketti hárkim bir basın, 

“Zarlı qız” hám “Bozataw” dıń namasın, 

Qayǵı menen jırlap jananlar ótti. 

Bul keltirilgen mısalda predmet ornına onıń menshikli atamasınıń 

qollanılǵanlıǵın kóriwimizge boladı. Bul jerdegi “Zarlı qız” hám “Bozataw” 

sózleri menshikli atlıq bolıp, xalıq qosıǵı predmetlik mánide qollanılıp kelgen. 

Abbaz shayır bul arqalı qosıq qatarlarınıń tásirsheńligin arttırıw menen 

birgelikte aytılajaq pikirdi ıqshamlastırǵanlıǵın, predmet atamasınıń ornına onıń 

menshikli ataması qollanılǵanlıǵın kóriwimizge boladı. Jáne de, shayır 

qosıqlarında metonimiyanıń jáne bir kórinisi, yaǵniy predmet yamasa qubılıstıń 

ornına onıń qandayda kózge taslanarlı belgisin qollanadı.  

Qurbanbay ataǵı shıqtı “Qırıq qız” dan, 

Ózbek, túrkmen, rus, tatar, qırǵızdan, 

Gúlayımnıń waqıyası dástanda, 

Oqıǵandı, ofarin dep turǵızǵan. 

Yamasa  

Xalıq qayǵısı zıǵırdanın qaynatıp, 

Kúygennen gúy shıǵıp, tilin sayratıp, 

Aq qaǵaz betinde qálem oynatıp, 

Til zibandı qozǵap dilwar etken [4]. … 

kórip turǵanımızday metonimiya arqalı súwretlewdiń bir neshe forması bolıp, 

bul shıǵarmanıń tásirsheńligin arttırıw ushın dóretiwshi tárepinen túrli kóriniste 

paydalanılıwı múmkin boladı. Metonimiyalıq usılda sózlerdiń awısıwı 

háreketler arasındaǵı baylanıs, olardıń kimge yamasa nege baylanıslı ekenligi 

túsinilip, usı háreketler tiykarında sózler quraladı. Sózlerdiń awısıwın belgili 

ilimpaz R.A.Suvonovanıń “Metonimiyalıq qubılıs atlıq, kelbetlik, sanlıq, rawish 

hám feyil sóz shaqaplarına tán ekenligin kórsetedi” dep berilgen pikiri arqalı 

kóriwimizge boladı. 

 

Teńew. Til iliminde da keń túrde qollanılatuǵın kórkem súwretlew qurallarınıń 

biri – bul teńewler. Tilimizde kórkem shıǵarmalardaǵı qanday da bir predmet 

yamasa is-háreketti ekinshi bir predmet yamasa qubılıs penen salıstırıp 

súwretlew teńew delinedi. “Teńew – troptıń ápiwayı, dáslepki túri, bunda ekinshi 

bir nárseniń belgileriniń járdeminde basqa birewiniń belgilerin anıqlaw 

maqsetinde eki qubılıs jaqınlastırıladı”– dep jazadı L.I.Timofeev. Teńewler 

kórkem ádebiyatta erte dáwirlerden baslap qollanılıp kiyatırǵan súwretlew 

qurallarınıń biri. Teńewlerdi kórkem shıǵarmada izlep tabıw ańsat bolǵanı 

menen, olar tuwralı kútá anıq ilimiy sıpattaǵı pikirlerdi aytıw qıyın – dep jazadı 

A.Dosımbetova óz miynetinde. Teńewler tiykarınan eki túrde qollanıladı. 

Bunda:  

a) day, dey, tay, tey, qosımtalarınıń qosılıwı arqalı: Basıń, shashıń, qas, 

kóziń, gúldey júziń, Usasqan barmaqlarıń barmaǵıma. Abılaysań jamǵırday, 

Kóziniń jası móltildep, Etegine quyadı.  

b) Kibi, sıyaqlı, yańlı sıyaqlı tirkewishler arqalı teńewler jasaladı. Biraq, 

Abbaz shayır qosıqlarında bul sıyaqlı tirkewishlerden ónimsiz paydalanıp, 

teńewlerdi tikkeley salıstırıp joqarıdaǵı usılda paydalanǵanlıǵın kóremiz. 

Teńew bul til iliminde, shıǵarmalardıń kórkemliligin, olardıń tásirsheńligin 

arttırıp súwretlew menen birgelikte obraz jasawda eń ónimli qollanılatuǵın 

súwretlew quralı esaplanadı. Teńew haqqında belgili ózbek ilim izertlewshisi 

T.Boboev óz ilimiy miynetinde olardıń tórt elementi bolıwın jazadı. Olar:  

a) teńeliwshi predmet – teńelip atırǵan obyekt,  

 b) teńlestiriwshi predmet – uqsawshı obraz,  

c) teńeliwshi hám teńestiriwshi nárselerdiń uqsaslıq belgisi  

v) teńew qosımtaları (day-dey, kibi, sıyaqlı hám t.b). haqıyqatında da, kórkem 

shıǵarmada usı tórt jaǵdaydan paydalanılǵan halda teńewler súwretlenedi. 

Mısalı,  

Almastan qaytqan polattay, 

Porsań ayaq jaman attay, 

Jarıqtaǵı jarǵanattay, 

Bolǵan jigit nege dárkar? 

1) Bul keltirilgen mısalda teńelip atırǵan obyekt – adam. 

2) Teńestiriwshi predmet, yaǵniy uqsawshı obraz – polat, ottay, jarǵanat; 

3) Teńeliwshi hám teńestiriwshi nárselerdiń uqsaslıq belgisi – olardıń 

háreketleri. 

4) Bunda teńew qosımta arqalı berilip tur – polat+tay, jaman at+tay, 

jarǵanat+tay. Jáne de: 

1) Oq jawdırdı saǵan qarap burshaqtay, 

Úsh saat oq atti jawlar qurgatpay. 

2)  Qap tawınday kkórinip tur aldıńda, 

Bilim káni – túwesilmes altınday... 

Bul berilgen mısallardı tómendegishe analizlewimizge boladı, bunda: 

1) teńeliwshi predmet, yaǵnıy teńelip atırǵan obyekt – dushpan tárepinen 

jawdırılǵan oqlar;  

2) teńestiriwshi predmet, yaǵnıy uqsawshı obraz – burshaq,  

3) teńew qosımtası – day.  

Bunda súwretlenip atırǵan qaharmannıń obrazı teńewler járdeminde ele de 

kórkemlep berilgenligin kóriwimizge boladı. 

“Teńew poetikası qıyın bolǵanlıqtan elege shekem teoriyalıq jaqtan islep 

shıǵılmadı, sebebi teńew hár qıylı poetikalıq kórkemlew qurallarınıń baslanǵısh 

dáwiri bolıp esaplanadı. troplardıń derlik hámmesi teńewlerden saǵa aladı [4].”, 

– dep jazǵan edi Q.Maqsetov óz miynetinde. Rasında da, teńewler túrli kóriniste 

berilgenligi menen biz joqarıda keltirgen tórt element tiykarında ámelge 

asırıladı.. 

Abbaz shayırdıń shıǵarmaların úyrenip qaraǵanımızda, shayır sóz mánisiniń 

awısıw usıllarına oǵada dıqqat penen itibar qaratıp, ádebiyat qaǵıydalarına qatań 

ámel etken halda sóz mánilerinen orınlı qollanılǵanlıǵın joqarıdaǵı mısallar 

arqalı kórdik. 

 

Sinekdoxa. Til biliminde hár túrli súwretlew quralları bolıp, áne solardıń 

arasında ónimli qollanılatuǵın súwretlew quralı bul – sinekdoxa. Sinekdoxa – 

pútinniń ornına bólshekti, bólshektiń ornına pútindi bildirip keledi. Kópliktiń 

ornına birlikti, birliktiń ornına kóplikti awıspalı mánide qollanılıw arqalı 

sinekdoxalar jasaladı. Sóz mánisiniń bunday awısıwındaǵı eń ónimli túrleriniń 

biri adam hám haywan músheleriniń birewiniń atamasınıń ulıwmalıq mánide 

qollanılıwına aytıladı. Al, kópshilik filologlar sinekdoxanı metonimiyanıń bir 

túri retinde biledi. “Sinekdoxanıń úsh túrli jasalıw usılı bar” – deydi belgili ilim 

izertlewshi A.Dosımbetova. Olar tómendegishe: 

1. Kóplik sannıń ornına birlik san yamasa birlik sannıń ornına kóplik san 

qollanıladı. 

Is palwanı barlıq qız hám kelinshek, 

Fronttaǵı mártlerden keldi harmasın. 

Bas-basına aytqan eken jekpe-jek, 

Depti harmasınnan bári qalmasın.  

Bul berilgen qosıq qatarlarındaǵı qız hám kelinshek, mártler bular sinekdoxalar. 

Sinekdoxalar ádette tek ǵana ózleri qollanılıp atırǵan qosıq qatarlarına ǵana 

emes, al súwretlenip atırǵan zat yamasa qubılısqa tásirsheńlik baǵıshlaw arqalı 

olarǵa qosımsha boyaw beredi. Bul jerdegi qız hám kelinshek bir ǵana qızdı hám 

bir kelinshekti emes, al birlik sanda eldegi bárshe miynetkesh qız hám 

kelinsheklerdi aytıp turǵanı belgili, al keyingi qatardaǵı mártlerden sózi bolsa 

kóplik mánide qollanılıp, bul bir tárepleme tuwra mániste aytılǵanlıǵın kóremiz. 

Sebebi, bul jerde sawash maydanındaǵı jawıngerlerdiń dushpan áskerlerin joq 

etiwi, jeńis haqqındaǵı jazılǵan xatları  awıldaǵı qız hám kelinsheklerge 

harmasın aytılǵanı dep te súwretlep turǵanday. 

2. Pútinniń ornına bólshektiń, bólshektiń ornına pútinniń qollanılıwı aytıladı.  

Dushpan qamap qılsa urıs, 

Urısta mártke ne turıs... 

3. Anıqlanbaǵan kópliktiń ornına anıq kóplik sanı qollanıladı. 

Kewlimde bar júz-mıń qıyal, 

Aytsam ana sóz tiykarın... 

Yamasa Kúnde júz túr álwan dónsem, 

Alǵa ósip bir qumarım... 

Solay etip sinekdoxalar oy-pikirdi kórkemlep beriw ushın qollanılatuǵın 

poetikalıq qurallardıń biri esaplanadı. Bul tárizdegi sóz awısıwı arqalı 

shıǵarmanıń tásirsheńligi artadı. 

Juwmaqlap aytatuǵın bolsaq, Abbaz Dabılov óz shıǵarmalarında kórkem 

súwretlew qurallarınan ónimli paydalanǵan. Bunday kórkem súwretlew shayır 

shıǵarmaları tiliniń leksikasında belgili orın iyeleydi hám bul arqalı shayırdıń 

sóz sheberligi ayqın kózge taslanadı.  

